
Matumuuna Inatsisartut suleriaasianni § 33 malillugu aalajangiiffigisassatut siunnersuut 

imaattoq Naalakkersuisut saqqummiuppaat: 

 

 

Kalaallit Nunaanni eqqartuussisarnermik inatsisip, Kalaallit Nunaanni 

pinerluttulerinermi inatsisip, qularnaveeqqusiisarneq pillugu Kalaallit 

Nunaannut inatsisip aamma aappariinnerup inatsisitigut sunniuteqarnera 

pillugu inatsisip Kalaallit Nunaannut atuutilersinneqarsimasup 

allanngortinneqarneri pillugit inatsimmut missingiutip (Eqqartuussivinnut 

2024-imiit 27 ilanngullugu ukiunut arlalinnut isumaqatigiissutip ilaanik 

naammassinninneq) Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartunut aalajangiiffigisassatut 

siunnersuut  

(Inuussutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisoq) 

 

 

Tunngavilersuut  

Eqqartuussiviit aningaasaqarnerat pillugu ukiunut arlalinnut isumaqatigiissuteqarneq 

tunngavigalugu siunnersuut suliarineqarpoq, taannalu Naalakkersuisunit aamma Socialistisk 

Folkeparti-mit, Danmarksdemokraterne-mit, Liberal Alliance-mit, Det Konservative 

Folkeparti-mit, Enhedslisten-imit, Radikale Venstre-nit, Dansk Folkeparti-mit, Alternativet-mit 

aamma Nye Borgerlige-nit ulloq 22. november 2023 akuersissutigineqarpoq. 

 

Isumaqatigiimmi takuneqarsinnaasutut, eqqartuussiviit ingerlalluartut tassaapput 

naalagaaffimmut inatsisit tunngavigalugit naalakkersugaasumut sukaasut tunngaviusut.  

Eqqartuussiviit tatigineqarnerat annertoorujussuusoq, aamma europamiut isaannit isigalugu 

naammassisaqarsinnaassuseq annertuusoq, nunat tamat akornanni misissuinerit takutippaat.  

Kisianni sulianik suliarinnittarnermi piffissap malunnaatilimmik sivitsorsimanera 

eqqartuussiviit misigisimavaat. 

 

Ineriartornerup illuatungaanut saatinneqarnissaa aamma eqqartuussivinni pissutsit 

atasinnaanngitsut iluarsineqarnissaat suliassaasoq pingaaruteqartoq, partiit 

isumaqatigiissusioqataasut isumaqatigiissutigaat. Isumaqatigiissut aqqutigalugu eqqartuussiviit 

pitsaasumik ineriartortinneqarnissaat naammassineqassaaq, taassumalu eqqartuussiviit 

aningaasaqarnerat pillugu eqqissisimanermik aalaakkaasumillu sulinissamik pilersitsissaaq 

aamma suliat suliarineqartarnerannut piffissap sivitsoriartornera pissutigalugu 

eqqartuussivinnut unammilligassat isumagineqarnissaannut ukiunut arlalinnut suliniutinut, init 

eqqartuussiviusut amigaataanerannut aamma qarasaasiakkut ikorfartorneqarnerup 

patajaallisaavigineqarnissaanik pisariaqartitsinermut ikorfartuissaaq. 

 

Kalaallit Nunaanni eqqartuussiviit pillugit suliniutit arlallit aallartinneqarnissaat partiit 

isumaqatigiissusioqataasut matumani isumaqatigiissutigaat, taakkulu ilaatigut suliassat 

annertusiartornerat pillugu eqqartuussivinnut unammilligassat isumagineqarnissaannut, 

sulianik suliarinnittarnernut piffissat sivisuut atorneqartarnerat aamma qarasaasiamik 

atuinermut tunngatillugu kingulerunnerit pillugit ukiunut arlalinnut suliniutit ikorfartussavai.  

Kalaallit Nunaanni eqqartuussivinni tamanut atugassiat Danmarkimi tamanut atugassianik 

malinninnissaasa sulissutigineqarnissaa pingaaruteqarpoq.  Kalaallit Nunaanni innuttaasut 

suliffeqarfiillu Kalaallit Nunaanni eqqartuussivinni qallunaat eqqartuussiviisulli 

sullinneqarnerup assinganik sullinneqarnertik misigissagaat pingaaruteqarpoq. 

 

Ingammik inatsisitigut allannguinerit, eqqartuussiviit aningaasaqarnerat pillugu 

isumaqatigiissummit, Kalaallit Nunaat pillugu suliniutit naammassineqarnissaannut 

pisariaqartinneqartut, naammassineqarnissaat inatsisissatut siunnersuutip tamanna 

tunngavigalugu siunertaraa. 

 

Nunatta Eqqartuussisuuneqarfiani atorfiit akuerisaasut 

Suliniutini suliniummi ataatsimi Kalaallit Nunaanni eqqartuussivinni sulisutigut isumalluutit 

amerlineqarneri aamma taakku ilinniartinneqarneri qulakkeerniarneqarpoq. 

 

Sumiiffinni eqqartuussivinni, eqqartuussivinni allatsinik aamma nutserisunik suli 

amerlanerusunik atorfinitsitsineq kiisalu Kalaallit Nunaanni Eqqartuussivinni 

ilinniartitseqqinneq- ilinniarsimanerillu nanginneqarneri inatsimmik allannguinissamik 

piumasaqaateqarfiunngillat aamma allaffissornikkut Domstolstyrelse-mit 

naammassineqassallutik. Kisianni Nunatta Eqqartuussisuuneqarfiani pisortap tulliata atorfianik 

nunap eqqartuussisuunernut atorfimmut qaffanneqarnerata, Nunatta Eqqartuussisuuneqarfiani 

nunap eqqartuussisuunera ataatsimiit nunap eqqartuussisuunerinut marlunnut qaffanneqassasoq 

tamatuma kinguneraa, qaffaanerlu taanna inatsisip allanngortinneqarnissaanik 

pisariaqartitsivoq. Tamanna tunngavigalugu eqqartuussisarnermik inatsimmi § 7, imm. 1-p 

allanngortinneqarnissaa siunnersuutigineqarpoq, taamaalilluni Nunatta Eqqartuussisuuneqarfia 

siunissami nunap eqqartuussisuunerinik 2-nnik inuttaqalissaaq, tassani 1 nunap 

eqqartuussisuunerisa qullersarissallugu. 

 

Tamatuma saniatigut eqqartuussisarnermik inatsimmi allannguinerit kingunerisaannik 

arlalinnik allannguisoqarpoq, tassani ullumikkut “nunap eqqartuussisuunera” allanneqarluni, 

aamma siumut sammisumik “nunap eqqartuussisuuneri” imaluunniit “Nunatta 

Eqqartuussisuuneqarfiani nunap eqqartuussisuunerisa qullersaat” allassimalissalluni. 

 

Eqqartuussisut aggersarneqartartut 

Eqqartuussisut nutaat atorfinitsinneqarneranni ilinniartinneqarnerannilu, suliat sukkasuumik 

naammassineqarnissaat siunertaralugu, aammattaaq eqqartuussisup soraarninngorsimasup, 

atorfimmi piffissani erseqqinnerusumik taasami eqqartuussisutut sulinissamut 

aggersarneqarsinnaanissaanut pitsaanerusumik periarfissinneqarnissaa 

siunnersuutigineqarpoq. 

 

Soraarninngorsimaneq sioqqullugu killiffimmit qaffasinnerusumik eqqartuussisutut 

sulinissamut eqqartuussisup soraarninngorsimasup aggersarneqarnissaa aaqqissuussinerup 

periarfississanngilaa.  Taamaalilluni najukkami eqqartuussisoq soraarninngorsimasoq, 

sumiiffimmi eqqartuussisutut sulinissamut aggersarneqarsinnaassaaq, tamatumalu 

peqatigisaanik Nunatsinni Eqqartuussivimmi eqqartuussisoq soraarninngorsimasoq 

sumiiffimmi eqqartuussivimmi imaluunniit Nunatsinni Eqqartuussivimmi eqqartuussisutut 

sulinissamut aggersarneqarsinnaassalluni, aamma Nunatta Eqqartuussisuuneqarfiani nunap 

eqqartuussisuunera soraarninngornikoq Kalaallit Nunaanni eqqartuussivinni tamani 

eqqartuussisutut sulinissamut aggersarneqarsinnaassaaq. 

Naalagaaffimmi tamarmi eqqartuussisut soraarninngorsimasut aaqqissuussinermi 

ilaatinneqassapput, aamma qallunaat illoqarfimmi eqqartuussivianit eqqartuussisoq 

soraarninngorsimasoq (imaluunniit Savalimmiuni Eqqartuussivimmit) taamaalilluni 

sumiiffimmi eqqartuussivimmi imaluunniit Nunatsinni Eqqartuussivimmi eqqartuussisutut 

sulinissamut aggeqquneqarsinnaassaaq, tamatumalu peqatigisaanik Danmarkimit nunap 

eqqartuussisuunera soraarninngorsimasoq Kalaallit Nunaanni eqqartuussivinni tamani 

sulissussatut aggeqquneqarsinnaassalluni. 

 

Nunatsinni Eqqartuussivimmi imaluunniit Nunatta Eqqartuussisuuneqarfiani fuldmægtigit 

soraarninngorsimasut aamma naalagaaffiup sinnerani eqqartuussivinni fuldmægtigit 

soraarninngorsimasut aaqqissuussinermi aamma ilaatinneqassapput. Taakku 

taamaattoqassappat Nunatsinni Eqqartuussivimmi imaluunniit Nunatta 

Eqqartuussisuuneqarfiani piffissami erseqqinnerusumik taaneqartumi fuldmægtigitut 

sulinissamut aggersarneqarsinnaassapput. 

 

Toqqammavigisassanut ataqatigiissaarisoq 

Inuk § 157 malillugu pineqaatissinneqartussatut, assersuutigalugu napparsimavimmi 

imaluunniit paaqqinniffimmi inissinneqartussatut, imaluunniit § 161 malillugu 

tigummigallagassatut eqqartuunneqarpat, eqqartuunneqartumut ikiuuttussamik 

toqqammavigisassamik eqqartuussivik ivertitsissaaq.  Toqqammavigisassaq eqqartuunneqartup 

qanoq issusia pillugu tusagaqartarnissani isumagissavaa, aamma inissinneqarnerup 

akuliunnerillu allat pisariaqartinneqartumik sivisunerunnginnissaat isumagissallugu.  Kalaallit 

Nunaanni toqqammavigisassanut ataqatigiissarisumik pilersitsinissaq inatsisissatut 

siunnersuutip aallarnerniarpaa, taannalu Kalaallit Nunaanni toqqammavigisassat 

ilinniartinneqarnerannik, atorfinitsinneqarnerannik aamma siunnersorneqarnerannik 

suliaqartassaaq. 

 

Taamaalilluni toqqammavigisassat Kalaallit Nunaanni atorfinitsinneqartut eqqarsaatigalugit, 

toqqammavigisassanut ataqatigiissaarisup suliassat taakku suliarisussaassavai. Kisianni 

toqqammavigisassanut ataqatigiissaarisup, toqqammavigisassat, Danmarkimi 

atorfinitsinneqartut eqqarsaatigalugit suliassat suliarisussaassanngilai. 

  

Kommunini oqartussaasut innersuussuteqarnerisigut Kalaallit Nunaanni Politidirektøri 

Kalaallit Nunaanni najugalinnik toqqammavigisassanik aalajangersimasumik 

amerlassusilinnik atorfinitsitsissaaq, tamatumalu peqatigisaanik Københavnimi Kalaallit 

Illuutaannit innersuussineq malillugu Direktoratet for Kriminalforsorgen Danmarkimi 

najugalinnik toqqammavigisassanik aalajangersimasumik amerlassusilinnik atorfinitsitsissaaq. 

 

Toqqammavigisassanut ataqatigiissaarisumut toqqammavigisassat atorfinitsinneqarnerannut 

piginnaatitaanerup inatsiseqarnermut ministerimit allanut suliassiissutigineqarsinnaanera, 

aalajangersakkami periarfissaliissutigineqarpoq. Piginnaatitaanerup taassuma inummut 

allamut, allaffissornermi qullersaqarlunilu allersaqarnerup avataaniittumut aamma 

inatsiseqarnermut ministerip sulisorinngisaanut suliakkiissutigineqarsinnaanera, 

aalajangersakkap taamaalilluni periarfissaliissutigaa. 

 

Nunatta illersuisuuneratut aamma toqqammavigisassanut ataqatigiissarisutut atorfiit akornanni 

ima ataqatigiittoqarmat, suliassat inummit ataatsimit suliarineqarpata, sunniivigeqatigiinnik 

tunniussisinnaammata, toqqammavigisassanut ataqatigiissaarisup siullermeerluni 

atorfinitsinneqarnissaani, atorfimmut qinnuteqartoq nunatta illersuisuuneruppagu 

pingaartinneqarsinnaanera oqaaseqaatini aallarnerniarneqarpoq. 

Kalaallit Nunaanni eqqartuussivikkoortumik nalunaarsuinerup digitaliusumik 

ingerlanneqarnera 

Kalaallit Nunaanni eqqartuussivikkoortumik nalunaarsuisarnerup digitaliusumik 

ingerlanneqarnissaa sivisuumik Naalakkersuisut kissaatigisimavaat.  Taamaalilluni Nunatsinni 

Eqqartuussiviup eqqartuussivikkoortumik nalunaarsuisarneq suli suliarissagaa,  kisianni 

nalunaarsuineq digitaliusumik Danmarkimi Tinglysningsret-imit, eqqartuussivikkoortumik 

nalunaarsuinermik suliaqareersumit, ikorfartuisoqarnissaa pillugu siunnersuut 

aalajangersakkamik imaqarpoq. 

 

Inatsisissatut siunnersuutip 1. marts 2025 atuutilernissaa innersuussutigineqarpoq, kisianni 

digitaliusumik eqqartuussivikkoortumik nalunaarsuineq pillugu aalajangersakkap 

atuutilernissaa, erseqqinnerusumik Naalakkersuisut isumaqatigiinniarfigeqqaarlugit 

Inatsiseqarnermut ministereqarfimmit aalajangersarneqassaaq.  “Digitaliusumik 

eqqartuussivikkoortumik nalunaarsuisarnerup Kalaallit Nunaanni tekniskiusumik 

periarfissaalernissaanut, qarasaasiakkut systemit, Kalaallit Nunaanni digitaliusumik 

eqqartuussivikkoortumik nalunaarsuinermi ikorfartuutaasussat 

ineriartortinneqaqqaartussaanerannut, tamanna isiginiarneqassasoq, oqaaseqaatini 

takuneqarsinnaavoq.  Aamma nalunaarsuinerit massakkut pigisat aalaakkaasut pillugit 

eqqartuussivikkut nalunaarsuinermi atuakkaniittut digitaliusumik nalunaarsuganngorlugit 

allanngortinneqarnissaat pisariaqartinneqassaaq.” 

 

Aalajangersagaq Naalakkersuisunut saqqummiunneqareersimatinnani atuutilersinnaanngitsoq, 

tamatuma peqatigisaanik tamatuma kinguneraa, aamma tassunga atatillugu, systemip 

kalaallisut ineriartortinneqarnissaa, aamma ineriartortitsineq naammassisimatinnagu 

atuutilersinneqannginnissaa pillugit Naalakkersuisut piumasaqaatitut piumasaqaatiginiarpaat. 

 

Naalakkersuisut isumaqatigiinniarfigereerlugit, inatsimmi § 1, nr. 4-p, § 3-p aamma § 4-p 

atuutilerfissaat inatsiseqarnermut ministerip aalajangissagai, tamanna tunngavigalugu 

siunnersuutigineqarpoq. Inatsisissatut siunnersuummi aalajangersagassatut 

siunnersuutigineqartut, Kalaallit Nunaanni eqqartuussivikkoortumik nalunaarsuisarnerup 

digitaliusumik ingerlanneqartup inatsisitigut tunngavilerneqarnissaannik siunertaqartut, 

inatsiseqarnermut ministerip Naalakkersuisullu akornanni naleqqussarneqareerpata, aamma 

suliniut taamaalilluni Naalakkersuisut isumaqatigisaannik naammassineqarsinnaalerpat, aatsaat 

atuutilissasut, tamatuma kinguneraa. 

 

Pisinnaatitaaffiit suut nalunaarsorneqarsinnaanersut, imaluunniit nalunaarsuititsinerit 

imaluunniit nalunaarsuititsinnginnerit inatsisitigut sunniutaanni, aallaaviatigut 

allannguisoqassanngitsoq siunnersuutigineqarpoq. 

 

Qularnaveeqqusiussaqarluni taarsigassarsinermi allagartat digitaliunissaat digitaliusumik 

ingerlatsilernissap kingunerissammagu, pigisanik qularnaveeqqusiissummik pigisanik 

qularnaveeqqusiineq, tassani qularnaveeqqusiussaq qularnaveeqqusiiffigisamut 

tunniunneqarluni, siunissami periarfissaajunnaassaaq. Pigisanik qularnaveeqqusiissutit 

qularnaveeqqusiissutaasarnerat siunissami pigisanik qularnaveeqqusiissummi 

qularnaveeqqusiinermi pisinnaatitaaffittut pisassaaq, tassani qularnaveeqqusiussaq 

qularnaveeqqusiisumit pigiinnarneqartarluni, taannalu isumaqatigiissutinik pissarsisunut 

ajortussamik isumaqanngitsunut aamma eqqartuussivikkoortinneqarnissamut 

illersorneqarnissaq anguniarlugu nalunaarsorneqassaaq. Pigisanik qularnaveeqqusiissut 

digitaliusumik nalunaarsuisarnerup atuutilersinneqarnera sioqqullugu 

nalunaarsorneqarsimappat, pigisanik qularnaveeqqusiissut tassunga atatillugu digitaliusumik 

pigisanik qularnaveeqqutitut allanngortinneqartussaassaaq.  Pigisanik qularnaveeqqusiussineq, 

tassani qularnaveeqqusiussaq qularnaveeqqusiiffigisamut tunniunneqarluni, digitaliusumik 

nalunaarsuisarnerup atuutilernera sioqqullugu suliarineqarsimasoq, ullup taassuma kingorna 

ukiuni 5-ni atuuffini pigiinnassagaa, tassunga atatillugu siunnersuutigineqarpoq. Pigisanik 

qularnaveeqqusiissutip timitalerlugu qularnaveeqqusiissummik piginnittumut 

tunniunneqarneqarnerata sivisunerusumik attanneqarnissaa pisariaqartinneqarpat, 

digitaliusumik nalunaarsuisarnerup atuutilersinneqarnerata kingorna ukiut 5 qaangiutsinnagit 

pigisanik qularnaveeqqusiissutip digitaliusumik pigisanik qularnaveeqqusiissutinngortillugu 

allanngortinneqarnissaa, aamma pigisanik qularnaveeqqusiussinerup, tassani 

qularnaveeqqusiussaq qularnaveeqqusiiffigisamut tunniunneqarluni, pigisamik 

qularnaveeqqusiissummi qularnaveeqqusiinermi pisinnaatitaaffimmut, tassani 

qularnaveeqqusiussaq qularnaveeqqusiisumit pigiinnarneqarluni, allanngortinneqarnissaa, 

taassumalu nalunaarsorneqarnissaa, pisariaqartinneqartussaavoq. 

 

Eqqartuussisarnermi digitaliusumik attaveqatigiinneq 

Pinerluttulerinermi suliani digitaliusumik attaveqatigiinneq pillugu eqqartuussisarnermik 

inatsimmi § 128 a malittarisassanik imaqarpoq. 

 

Kisianni inuit sakkutuujunngitsut pillugit suliani digitaliusumik attaveqatigiinnissaq pillugu 

eqqartuussisarnermik inatsit malittarisassanik imaqanngilaq. 

 

Eqqartuussisarnermik inatsimmi inatsisitigut takussutissiat digitaliusumik atsiorneqartarnissaat 

pillugu eqqartuussisarnermik inatsimmi aalajangersakkamik ilanngussisoqarnissaa, soorlu 

aamma atuisut suliffeqarfiillu akornanni digitaliusumik isumaqatigiissutit 

isumaqatigiissutigineqartarnerisa akuerineqarnissaat siunertaralugu atuisut 

illersorneqarnissaannut inatsisiliornerit nutarterneqarnissaat Naalakkersuisut taamaalillutik 

2023-imut pingaarnersiuinerminni kissaatigisimavaat. 

 

Kalaallit Nunaanni eqqartuussisarnermi, tassani tekniskiusumik periarfissat periarfissaalerpata, 

digitaliusumik attaveqatigiissinnaanerup atorneqarnissaanut periarfissaliissut 

pisariaqartinneqartoq, inatsisissatut siunnersuutip qulakkeerpaa. 

 

Allat 

Rørdamsudvalg-imit aamma Eqqartuussiveqarneq pillugu Siunnersuisoqatigiinniit 

innersuussutit malitsigisaannik, eqqartuussisarnerup piuminarnerulersinneqarnissaa 

siunertaralugu qallunaat eqqartuussisarnermik inatsisaanni, allannguinerit suli allat 

suliarineqartut, aamma Kalaallit Nunaanni eqqartuussivinni sulianik suliarinnittarnerit 

sivisussusaat il.il. apparsarniarlugu isumalluutinik pissarsinissaq siunertaralugu innersuussutit 

taakku aamma Kalaallit Nunaanni naammassineqarnissaat naleqquttuunersoq, 

Inatsiseqarnermut ministereqarfiup Naalakkersuisullu ataatsimoorlutik nalilersorniarpaat. 

Isumaqatigiissutip ilaa manna inatsisissatut siunnersuummi matumani ilaanngilaq, tassami 

piffissaq eqqarsaatigalugu naammassineqarnissaa periarfissaasimanngimmat. 

 

Missingiummut Naalakkersuisut oqaaseqaataat 

Kalaallit Nunaanni eqqartuussivinni tamanut atugassiat Danmarkimi tamanut atugassiat 

killiffiisa assigissagaat Naalakkersuisunut pingaaruteqarpoq, taamaalilluni Kalaallit Nunaanni 

innuttaasut suliffeqarfiillu Kalaallit Nunaanni eqqartuussivinni qallunaat eqqartuussiviinisulli 

sullinneqarnerup assinganik sullinneqarneq misiginissaat pingaaruteqarpoq.  It-mik atuinermik 

kingulerunnernut annertuunut tunngatillugu tamanna ingammik atuuppoq, taamaattoqarneralu 

Kalaallit Nunaanni eqqartuussiviit ilisarnaatigaat. 

 

Digitaliusumik eqqartuussivikkoortumik nalunaarsuisarnermut systemimik aamma inuit 

sakkutuujunngitsut pillugit eqqartuussisarnermi digitaliusumik atsiorsinnaanermut 

periarfissanik massakkut eqqussisoqarnissaa taamaammat Naalakkersuisut iluaraat.  Kisianni 

suliniutit taakku aallartinneqarnissaannut, tekniskiusumik periarfissat pigineqarnissaat 

piumasaqaataavoq, aamma digitaliusumik eqqartuussivikkoortumik nalunaarsuinermut 

systemip kalaallisut oqaasertaqarluni ineriartortinneqarneqarnissaanut aningaasatigut 

sinaakkutissat pilersinneqassasut, naalagaaffimmi oqartussaanut Naalakkersuisut 

aalajangiusimavaat. Tamatuma peqatigisaanik systemip kalaallisuunngorlugu 

ineriartortinneqarnissaanut aningaasatigut sinaakkutissat pilersinneqarnissaat, 

naalagaaffeqatigiinni oqartussaasunut Naalakkersuisut kimigiisiutigissavaat. 

 

Tamatuma saniatigut eqqartuussivinni sulianik suliarinnittarnermi piffissap atorneqartartup 

appartinneqarnissaa pillugu siunnersuutit, Rørdamsudvalg-imit siunnersuutigineqartut, aamma 

inatsisitigut isumannaatsuuneq ajornerulersinnagu Kalaallit Nunaanni sulianik 

suliarinnittarnermi piffissap atorneqartartup appartinneqarnissaanut sunniuteqarsinnaasut, 

piaarnerpaamik Inatsisartunut saqqummiunneqarnissaat pillugit Naalakkersuisut suliartik 

ingerlateqqissavaat. 

 

Pisortanut aningaasaqarnikkut allaffissornikkullu sunniutissat 

Eqqartuussivinnut ukiunut arlalinnut isumaqatigiissummi suliniutit inatsisissatut siunnersuutip 

naammassissavai, tassanilu  

 

Eqqartuussivinnut ukiunut arlalinnut isumaqatigiissummi suliniutit inatsisissatut siunnersuutip 

naammassivai, tassani piffissami 2024-imiit 2027 ilanngullugu atortuulersitsinissamut 

aningaasartuutit, eqqartuussivikkoortumik nalunaarsuisarnerup digitaliusumik 

ingerlanneqalerneranut, Nunatta Eqqartuussisuuneqarfiani atorfiit amerlineqarnerinut aamma 

toqqammavigisassanut ataqatigiissaarisumullu atassuteqartut, 10 mio. kr.-iunissaat 

naatsorsuutigineqarpoq. 

 

Namminersorlutik inuussutissarsiutilinnut aningaasaqarnikkut allaffissornikkullu 

sunniutissat 

Digitaliusumik eqqartuussivikkoortumik nalunaarsuisarnerup malitsigisaanik, sulianik 

suliarinnittarnertut sivikinnerusutut ilusilimmik, allaffissornikkut oqilisaassisoqassaaq. 

 

Innuttaasunut aningaasaqarnikkut allaffissornikkullu sunniutissat 

Digitaliusumik eqqartuussivikkoortumik nalunaarsuisarnerup malitsigisaanik, sulianik 

suliarinnittarnertut sivikinnerusutut ilusilimmik, allaffissornikkut oqilisaassisoqassaaq.  

Tamatuma saniatigut isumalluutit amerlineqarnerisigut Nunatta Eqqartuussisuuneqarfiani 

sulianik suliarinnittarnermi piffissap atorneqartartup sivikinnerulernissaanik tamanna 

kinguneqartariaqarpoq. 

 

Kalaallit Nunaanni toqqammavigisassanut ataqatigiissaarisumik eqqussisoqarnerata 

innuttaasunut, tarnikkut nappaatit pillugit katsorsarneqarnissamut imaluunniit 

tigummigallagaanissamut eqqartuunneqartunut, eqqortumik ikiorneqarnissamik periarfissaq 

pitsaanerulersissavaa. 

 

Naligiimmik pineqarnissamut sunniutissaa 

Soqanngilaq. 

 

Tusarniaaneq 

Inatsiseqarnermut ministereqarfiup tusarniaaneq isumagisimavaa, tassanilu kalaallit 

oqartussaasui attuumassuteqartut ilaatinneqarsimapput. Siunnersuut piffissami ullormit 2. 

julimiit ullormut 30. juli 2024-imut tusarniutigineqarpoq. 

 

Ilanngussat 

1. Kalaallit Nunaanni eqqartuussisarnermik inatsisip, Kalaallit Nunaanni pinerluttulerinermi 

inatsisip, qularnaveeqqusiisarneq pillugu Kalaallit Nunaannut inatsisip aamma 

aappariinnerup inatsisitigut sunniuteqarnera pillugu inatsisip Kalaallit Nunaannut 

atuutilersinneqarsimasup allanngortinneqarneri pillugit inatsimmut missingiut 

(Eqqartuussivinnut 2024-imiit 27 ilanngullugu ukiunut arlalinnut isumaqatigiissutip ilaanik 

naammassinninneq)  

2. Kalaallit Nunaanni eqqartuussisarnermik inatsisip, Kalaallit Nunaanni pinerluttulerinermi 

inatsisip, qularnaveeqqusiisarneq pillugu Kalaallit Nunaannut inatsisip aamma 

aappariinnerup inatsisitigut sunniuteqarnera pillugu inatsisip Kalaallit Nunaannut 

atuutilersinneqarsimasup allanngortinneqarneri pillugit inatsimmut missingiutip 

(Eqqartuussivinnut 2024-imiit 27 ilanngullugu ukiunut arlalinnut isumaqatigiissutip ilaanik 

naammassinninneq) Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartunut aalajangiiffigisassatut siunnersuut  

3. Tusarniaanermut nalunaarsuutit oqaasertalersukkat 


